
26. august 2014  UKA 2014/56 

 

 

Inatsisartut suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiupparput: 

 

Sumiiffiit ilaanni ikerasaliornissaq taamaalillunilu kangerluit atanilerneqarnissaat 

siunertaralugu suliniummik ataatsimik arlalinnilluunniit aallartitsisoqarsinnaanera 

misissuiffigeqqullugu Naalakkersuisut peqquneqarnissaannik siunnersuut. Misissuinerit 

paasinarsitippassuk ikerasaliornerit iluaqutaassasut tamatuma kingorna aningaasanut 

inatsimmi tullinnguuttumi siunertamut immikkoortitsisoqarnissaa siunertaralugu 

qinnuteqarnissamik Naalakkersuisut sulissuteqassapput.  

(Inatsisartunut ilaasortat Knud Kristiansen aamma Gerhardt Petersen, Atassut) 

 

 

Tunngavilersuut: 
Nunaqarpugut isorartoorsuarmik aammalu peqqarniissinnaasaqisumik, pingaartumik immikkut 

isiginiassagaanni sumiiffiit najugaqarfiusut akornanni imaatigut angallanneq. 

 

Uagut ATASSUT-mi isumaqarpugut pissusissamisoorluinnassasoq sumiiffiit ilaasa kangerluisa 

atanilerneqarsinnaanissaat siunertaralugu ikerasaliorniarluni qaartiterneqarsinnaasut 

misissuiffigineqarnissaat. 

 

Tassunga tunngatillugu ATASSUT-mit sumiiffiit marluk aallarniutitut misissuiffigissallugit 

piukkussagut immikkut tikkuassavavut. 

 

Eqalugaarsuit kujatinnguani sipisassatut piukkussarput (60:37' 35,92N / 45:46' 42,80V), aammalu 

Nanortaliup kujataani ikerasaliap Nyboes kanalip (60:53'24,53N /47:57'25,36V) itisilerlugulu 

silinnerusunngortinneqarnissaa.  

 

Nunatta Kujataani imaatigut angallanneq ukiup ilarujussua sikorsuarnit akornusersorneqartarpoq 

aqqutiginiaruminaassitinneqarlunilu, aammalu ajuusaarnaqisumik inuit inuunerannik naleqartumik 

imaatigut ajutoortoqartarpoq, Qaqortup Nanortaliullu akornanni umiatsiamik angalaartut nunap 

iluatigut aqqutissaqaratik avataasortariaqartarmata taamatuttaaq Nanortaliup nunaqafittaasalu 

kujasinnerusumiittut akornanni imaatigut angallannermi periarfissalunnerup kingunerisaanik 

avataasiortoqartariaqartarmat. 

 

Isumaqarluinnarpugut Nunatta Kujataani imaatigut angallannermut iluaqutaassasoq akimmiffiit ilai 

piiarneqarsinnaappata taamaaliornikkullu kangerluit atanilerneqarnissaat siunnerfilimmik 

sulissutigineqarpata. 

 

Sumiiffinni allani periarfissat misissussallugit aamma soqutiginassaqaaq, matumanili ATASSUT-

mit siunnersuutigaarput misissuinerit Nunatta Kujataani aallartinneqassasut. 

 

Siunnersuummi matumani aamma piukkunnarpoq misissuinermi aammalu kingusinnerusukkut 

tassunga killittoqassappat suliniummi inuusuttut peqataatinneqarnissaat. 

Pisortanut aningaasatigut allaffissornikkullu kingunerisassat: 
Misissuinerit ingerlanneqarnissaat pisortanut aningaasartuuteqartitsissaaq, tassani apeqqutaassaaq 

Naalakkersuisut qanoq annertutigisumik misissuisoqarnissaanik siunniussaqassanersut. 

 

Isumaqarpugut aningaasartuutit konto pingaarneq 35.01.08 aqqutigalugu matussuserneqarsinnaasut, 

konto taanna aqqutigalugu Naalakkersuisut pisinnaatitaaffeqarput aningaasaliussat iluanni 

suleqatissarsiorsinnaallutik. 

 

Namminersorlutik inuussutissarsiuteqartunut aningaasatigut allaffissornikkullu 

kingunerisassat: 

Soqanngilaq 

 

Innuttaasunut aningaasatigut allaffissornikkullu kingunerisassat: 
Soqanngilaq 


